
«Aint in alp aisa bella vita» –
mitus e realitad da l’economia alpestra

■ L’ir ad alp è ina furma d’utilisaziun da
pastgiras alpinas cun ina lunga tradi-
ziun; si’istorgia dat perditga tant da cun-
tinuitads sco er da midadas e rupturas
en il svilup da l’agricultura. En pli dat la
preschentaziun dad oz in sguard als mi-
tus e las legendas ch’han savens creà in
maletg idealisant da la vita d’alp.

Economia alpestra
Furma speziala da l’utilisaziun da pastgiras
en regiuns alpinas che cumpiglian, tenor la
statistica dal 2005, ca. 1900 km² dal chan-
tun Grischun (la gronda part tranter 1600
e 2800 m) e sa repartan sin 771 alps (319
pitschnas e fitg pitschnas, 298 mesaunas e
154 grondas), da las qualas 530 alps da
muvel. Il temp d’alpegiaziun munta ad
80–90 dis l’onn per muvel bovin, a 110–
115 per chauras e nursas.

Il spustament da la cultivaziun dad ers
e da l’allevament da muvel manidel a l’al-
levament damuvel gross en il tempmedie-
val tardiv ha gì per consequenza la trans-
furmaziun dad ers en prada e l’avertura da
pastgiras d’alp autalpinas.Tras l’utilisaziun
da las alps ha quest areal pudì vegnir utilisà
(per gronda part) a moda extensiva, per-
mettend in augment dal dumber da muvel
gross per ca. in quart ed in levgiament per
ils purs durant il temp da la racolta da stad.

Las furmas da possess e da manaschi en
l’economia alpestra divergiavan. Il model
ideal postulescha in svilup da l’economia
d’alp pratitgada da singulas famiglias a l’in-
tegraziun da quellas en corporaziuns pli
grondas, parallel cun l’augment da la con-
centraziun dals abitadis. Savens vegnivan
las pastgiras d’alp emprestadas da signurs
feudals (massers) ad associaziuns da bains
u a vischnancas ch’èn alura daventadas cor-
poraziuns autonomas. Daspera existivan
alps da vischnancas, surtut en il Grischun
ed il Glaruna. Las alps en possess commu-
nal vegnivan savens era administradas a
moda corporativa. En il territori alpin cen-
tral predominava generalmain la chascha-
ria corporativa, en l’intschess nordalpin
percunter quella individuala. Cunquai che
las pastgiras d’alp eran situadas, dal punct
da vista dals centers dals abitadis, en ina zo-
na periferica u cunfinanta, è naschì cun
l’augment da l’intensitad da l’utilisaziun il
squitsch da concurrenza. Perquai eran cun-
traversas per pastgiras d’alp adina era con-
flictsper l’utilisaziundaquellas, oravant tut
per cunfins da pastgiras, per dretgs da pas-
culaziun limitads en territoris esters, per
dretgs da tagliar laina e per dretgs da pas-
sadi. Il privel d’ina surexplotaziun existiva
era a l’intern da las singulas corporaziuns
d’alp, ed ils conflicts per dretgs da cultiva-
ziun alpestra eran savens d’impurtanza per
la politica territoriala, per exempel en il
cas da la separaziun da l’anteriur vischinadi
da Morissen-Surcuolm (17avel–19avel
tschientaner). La producziun da chaschiel
magher, da tschigrun e da paintg (pli bler
pussaivel) sin las alps dal Grischun ha pre-
dominà dal 16avel tschientaner fin viaden

il 20avel tschientaner. Sin 100 kg chaschiel
resultavan avant il 1850 62–72 kg paintg e
33–46 kg tschigrun; 1943 40 / 13; 1983
15–25 / 0). Ca. 60% dal chaschiel producì
dapi il 1970 è chaschiel trais quarts grass,
40% chaschiel grass. Il pli tard en il 17avel
tschientaner han ins cumenzà a duvrar
quagl enstagl da latg sgromà per producir
chaschiel. La producziun durant l’enviern
era ed è (causa la durada pli gronda) pli in-
tensiva che quella da stad.

Gronds elevaturs da muvel pudevan sa
distgargiar cun emprestar parts da lur mu-
vel per la stadagiada amanaschis pitschens.
Tar las vischnancas e corporaziuns alpe-
stras n’eran talas praticas betg bainvesidas
e savens schizunt scumandadas, quai vul
dir ch’il muvel da purs che na faschevan
betg part da la corporaziun era exclus e che
massers pudevan alpegiar mo vatgas pavla-
das sur enviern cun agen fain (da là deriva
la noziun sursilvana envernonda).

Las pastgiras d’alp n’eran betg distribui-
das regularmain en il Grischun. Valladas
autalpinas cun ina purschida excessiva da
pastgiras d’alp (p. ex. Sursaissa, Arosa,
Avras) pudevan offrir plazzas d’alpegiaziun
che vegnivan acceptadas gugent da las vi-
schnancas che disponivan mo da paucas
pastgiras sin l’agen territori (p. ex. da la
Lumnezia, Cuira, Suogl). En pli arrivavan
mintg’onn grondas scossas da muvel dal
sid sin las pastgiras d’alp betg explotadas al
cunfin meridiunal dal Grischun. Ils fitta-
dins bergamascs avevan pudì extender
massivamain lur surfatschas da pastgiras
d’alp grazia a la diminuziun demografica
dal Grischun en il 18avel tschientaner; lur
preschientscha è dentant vegnida limitada
vers la fin dal 19avel tschientaner causa
l’importaziun dad epidemias ed è svanida
fin a l’Emprima Guerra mundiala. Enturn
il 1800 eran affittadas 60 alps u parts dad
alps a pasturs talians che alpegiavan là, sper
auter muvel, ca. 45 000 nursas, ed anc il

1873 han els alpegià 40 000–45 000 nur-
sas, 5000–8000 arments gross e ca. 2000
chauras en il chantun Grischun. En il
20avel tschientaner vegniva transportà il
muvel pli e pli savens cun la viafier u cun
camiuns da la Svizra Nordorientala en vi-
schinanza da las alps grischunas. Il 1944
eranquai 9372arments, 7318nursas e762
chauras, il 2005 11 668 arments, 10 668
nursas e 588 chauras.

Il persunal da las alps dal Grischun dal
Sid e dal Grischun Central derivava fin ca.
l’onn1960prevalentamainda l’exteriur vi-
schin, entant ch’il Grischun dal Nord re-
crutava oravant tut persunal indigen,
savens da la Surselva. La statistica dals si-
gnuns mussa per il 2005 ina maioritad da
derivanza estra (bunamain tuts da la Ger-
mania e dalTirol dal Sid) e, tranter ils Sviz-
zers, intgins paucs Grischuns. A la fin dal
19avel tschientaner ha l’economia d’alp
cumenzà a sa modernisar plaunsieu. La
furma d’alpegiaziunmaschadada fitg dera-
sada ha fatg plazza tendenzialmain ad ina
chargiada d’alp separada tenor veglia-
detgna e spezia d’animal. Singuls mana-
schis d’alp manavan il latg directamain en
la val. Las vias d’alp eran dentant raras,
uschia che 90% dal latg vegniva elavurà
anc en ils onns 1950 en la tegia d’alp. En
consequenza d’ina diminuziun da las va-
tgas alpegiantas occupan actualmain pli e
pli muvel sitg u nursas las anteriuras alps
da vatgas. En il decurs dal 20avel tschien-
taner è l’utilisaziunda las pastgiras d’alp re-
gredida fermamain, cun quai ch’il dumber
da nursas e chauras è sa diminuì e ch’ils
purs da l’Italia dal Nord n’han betg pli tra-
mess lur muntaneras da nursas sin las alps
grischunas. L’allevament da chauras da
chasa serviva almanaschi puril en la val per
la producziun da latg durant la stad ed è
perquai stà fin viaden ils onns 1950 pli im-
purtant che l’alpegiaziun da chauras.

A partir da la segunda mesadad dal
19avel tschientaner han gì lieu – a l’exem-
pel da l’economia da latg – numerusas fu-
siuns impurtantas per l’agricultura da
muntogna: il 1863 è vegnida fundada l’As-
sociaziun svizra d’economia alpestra cun
l’intent da promover l’economia d’alp tu-
tgada d’ina greva crisa agrara, ed il 1864 è
vegnì creà l’emprim cataster da las alps.
Dapi il conclus federal davart la promo-
ziun da l’agricultura tras la Confederaziun
(1881) è quella s’engaschada pli e pli ferm
per l’agricultura en las Alps cun promover
la vendita da muvel, accordar contribu-
ziuns d’alpegiaziun, subvenziunar meglie-
raziuns u conceder pajaments directs. Il
Grischun è – suenter Berna – il pli grond
retschavider da contribuziuns federalas per
l’economia alpestra: tranter il 1980 ed il
2001 ha el survegnì tranter auter 36 miu.
francs per 300 edifizis d’alp, ed actualmain
èn reservads ca. 15,5 miu. francs l’onn per
la cultivaziun ed il mantegniment da las
pastgiras alpestras e communalas dal Gri-
schun. Il Chantun dat contribuziuns ora-

vant tut per la furmaziun dals purs e si-
gnuns (il 1898 ha la Scola d’agricultura
Plantahof a Landquart offert l’emprim
curs per signuns) e conceda proporziunal-
main contribuziuns per meglieraziuns
d’alps e per vias d’alp.

A l’entschatta dal 20avel tschientaner
eran 70% da las 822 alps grischunas (da
quel temp) en possess da las vischnancas,
18% appartegnevan a corporaziuns e mo
9% a privats. Il 2005 eran 5% da las
190 000 ha pastgiras d’alp en possess pri-
vat, 25% appartegnevan a corporaziuns,
70% a vischnancas e mo intginas paucas
hectaras eran en ils mauns da la Confede-
raziun e dal Chantun. Questa repartiziun
da las pastgiras d’alp è sa midada mo mi-
nimalmain fin il di dad oz. Bundant 80%
dals purs mettan lur muvel u ina part da
quel ad alp, en tut 130 000 arments, cha-
vals, portgs, chauras e nursas. L’alpegiaziun
da muaglia manidla è sa diminuida massi-
vamain en ils davos decennis, quai che pro-
mova tranter auter era la desertificaziun da
pastgiras alpinas. Il 1909 èn vegnidas alpe-
giadas en il Grischun 15 200 chauras e
79 465 nursas, il 2005 mo pli 6161 chau-
ras e 56 877 nursas. La stad 2005 è vegnì
chaschà sin ca. 130 alps, e var 80 alps trans-
portavan il latg en la val; la producziun da
latg importa en total constantamain ca.
10 000 t latg, 590 t chaschiel e 115 t
paintg. Adolf Collenberg

Fameglia d’alp
La fameglia d’alp ha appartegnì fin viaden
il 20avel tschientaner a la classa sociala la
pli bassa. Las lavurs d’alp vegnivan exequi-
das – cun excepziun da la chascharia sin-
gula – da fameglia engaschada e salarisada
per regla da las corporaziuns d’alp en in act
public e formal. Il salari consistiva antru-
ras, ultra da la spaisa (per vatgada), per part
da natiralias.Quest salari è stà ditg fitgmo-
dest. Entradas supplementaras garantivan
tranter auter il chavar giansaunas, il bri-
schar charvun e bunamauns accordads a la
fameglia dals proprietaris d’alp.

La squadra da basa consista dal signun
(chaud’alp e responsabel principal), dal ze-
zen (numnà era chandan u trosser), dal gi-
danter dal signun en tegia, dal paster
grond, dal paster pitschen e qua e là d’in
portger. Cuntrari al Vallais na fan il vadler
ed il sterler betg part da la fameglia da las
alps da vatgas dalGrischun,ma vegnan en-
gaschads separadamain da l’ulteriura fa-
meglia, essend las vatgas d’ina vischnanca
repartidas (a basa dal sistem da dretgs d’al-
pegiaziun) sin diversas alps, ils sitgs per-
cunter sin ina suletta alp. Il chavrer d’alp
(per ordinari in mattatsch) è collià cun
in’alp da vatgas che chascha latg-chaura. Il
chavrer da chasa percunter viva en il vitg,
nua ch’el survegn dunsena en roda (per
animal). Il nurser lavura persul e qua e là
cun agid dad in u plirs chauns u d’in mat-
tatsch. Fin vers la fin dal 20avel tschienta-
ner engaschav’ins sin las alps corporativas

grischunas mo excepziunalmain fameglia
feminina (p. ex. en il Samignun). Dunnas
devi percunter en la chascharia singula
(oravant tut tar ils Gualsers). En Surselva
ed en il Partenz lavuravan enturn il 1940
mo signuns ed auter persunal indigen, en
l’Engiadina dapi tschientaners mo esters, e
tranter quels eran ils Sursilvans, oravant tut
ils Lumnezians, ils pli appreziads; els èn
vegnids substituids pli tard tras Tirolais
(surtut en l’Engiadina Bassa ed en Val
Müstair), oravant tut dal Tirol dal Sid. Ils
Engiadinais preferivan la lavur e la paja da
pastiziers e cafetiers a quella da fameglia
d’alp. En il Grischun talian vegnivan pla-
dids Bergamascs e Vuclinais, en il Gri-
schun Central signuns da la Surselva e dal
Partenz, ultra da pastriglia taliana. La re-
voluziun structurala dal puresser, iniziada
en ils onns 1950, ha transfurmà il sistem
tradiziunal da las alps e da l’alpegiaziun. Il
1960 è vegnida fundada l’Uniungrischuna
da signuns, ed il 1966 è vegnida patentada
l’emprima signuna dal Grischun (Josefine
Stricker-Moser).

La fameglia d’alp e la vita da pasturs èn
omnipreschents en las ditgas ed en la litte-
ratura rumantscha, per exempel en la can-
tata «A mesiras» (1896) da Giacun Hasper
Muoth. Il mitus dal pievel da pasturs, na-
schì en il 18avel tschientaner e derasà fin
viaden il 20avel tschientaner, sa basa ora-
vant tut sin il maletg dal signun idealisà. El
è sa furmà tras la coincidenza da l’ideologia
svizra dal stadi puril dal tempmodern tem-
priv e l’entusiassem creschent per il mund
alpin. A partir dal 19avel tschientaner, ma
surtut en l’emprima mesadad dal 20avel
tschientaner, chattain nus en l’iconografia
politica il paster sco represchentant dal pie-
vel svizzer. La vita simpla e dira, ma sauna
ed en armonia cun la natira (muntagnar-
da), la ventira en il ravugl da la famiglia e
la libertad dals muntagnards vegnivan re-
sguardadas sco cuntramaletg a la vita deca-
denta en las citads grondas. Durant il tran-
terguerras è il paster daventà – en il senn
da la defensiun spiertala da la patria – l’ar-
chetip dal Svizzer valurus. Adolf Collenberg

Ir a mesiras
L’ir a mesiras è in vegl usit en connex cun
l’economia alpestra, durant il qual ils purs
gievan ad alp amesirar il latg (mesira d’em-
prova). Fin enturn il 1800 durava la mesi-
raziun dus dis. La saira avant las mesiras
gievan ins sin l’alp a dugar (term sursilvan
per egualisar il latg): quel di da dugar mul-
schevan ils purs sezs las vatgas, ma mintgin
quellas d’in auter e senza pasar il latg. Il di
suenter aveva alura lieu il mesirar per pro-
pi: ils pursmulschevan en rodau tras la sort
(attestà per la Lumnezia) las vatgas, mesi-
ravan alura il latg e nudavan la quantitad
sin il fist da mesiras. Tenor la quantitad da
latg da tut la stad vegniva attribuì il pur-
ment (chaschiel, paintg ed evtl. tschigrun).
Il 1800 ha la plipart da las alps introducì
l’ir a dugar ed a mesirar che vegniva prati-
tgà pliras giadas durant ina stagiun d’alp.
Durant ils dis da mesiras eran ils purs oc-
cupads surtut cun lavurs cuminas: far
dutgs, mundar la pastgira, reparar utensils
ed edifizis. Enturn il 1860 è l’ir a mesiras
vegnì remplazzà tras la pratica da pasar il
latg mintga tschavera. En la litteratura ru-
mantscha cumpara l’ir amesiras tranter au-
ter en «Il di dellas imsüras» da Conradin
Flugi d’Aspermont (1809) ed en la cantata
«A mesiras» da Giacun Hasper Muoth
(1896). Adolf Collenberg

Malgrà la moderni-
saziun ha l’econo-
mia alpestra man-
tegnì tscherts
tratgs arcaics.

